Supliches
16a Domënia ia por l'ann Bbb
I se tirun da na pert cun Gejú a palsé fora dales preocupaziuns y dai fistidi y a se dé jö en pesc cun nos instësc y cun Chël Bel Dî. Porchël periunse do l’atlamaziun:  
Signur, tö bun famëi - Scínchesse tria y pesc pro te.
1) I periun por i cristians che se tol püch tëmp por renforzé süa fede:
ch'i chiriunse Chël Bel Dî tla vita de nosta comunité cristiana, tles funziuns de dlijia,
tla oraziun y tla contemplaziun. (chît)
Signur, tö bun famëi - Scínchesse tria y pesc pro te.
2) I periun por i governanc ch'ai chires la pesc tl monn
y vëighes i bojëgns dla jënt y di migranc che s’un sciampa dales veres y dala ciarestia. (chît) Signur, tö bun famëi - Scínchesse tria y pesc pro te.
3) I periun por i tröc mituns y tan de ëres y de ëi che mëss lauré sot a condiziuns inumanes:
no lascé che l'ingordia y le profit di ric sbürles n gröm de jënt tla stlavitú y tla poerté. (chît) 
Signur, tö bun famëi - Scínchesse tria y pesc pro te.
4) I periun por nosta comunité deach'i sun famëis un por l’ater: 
ch’i ciarunse da jí a öna y da ne se jí nia un al ater fora de tru, 
por che surité, tristëza y crusc sides deboriada plü saurides da soporté. (chît)
Signur, tö bun famëi - Scínchesse tria y pesc pro te.
5) Te chësc tëmp de mudamënt dl clima periunse
Insëgnesse, Signur, ci ch'i podun fá por la sconanza dla creaziun, 
scínchesse bun tëmp y stravéredesse da tempestes, desfortünes y catastrofes. (chît)
Signur, tö bun famëi - Scínchesse tria y pesc pro te.
(- En chësta domënia de San Cristofer periunse:
dëidesse da ester atënc tl trafich, da ester de aiüt sce d'atri nes adora,
da avëi comprenjiun tla prescia deache düc ó rové a destinaziun, 
straverdessé da desfortünes y condüjesse por le tru de nosta vita en compagnia cun te. (chît) 
Signur, tö bun famëi - Scínchesse tria y pesc pro te.)
6) I periun por nüsc morc, ch’ai ne vëgnes nia desmentiá tan atira y pois vire tla comunité 
de tü sanc. (chît) Signur, tö bun famëi - Scínchesse tria y pesc pro te.
Dî y Pere,
te to Fi Gejú Crist nes mostreste le tru y nes das la forza da le jí.
I te dijun dilan chiló pro la zelebraziun de nosta salvëza che nes vëgn scincada 
tres la mort y ressoreziun de Gejú Crist, nosc Signur. Amen.
ACLAMAZIUNS - KYRIE
Signur Gejú Crist, tö abines incër te chi che é dejorientá y ne sá nia olá ia.





Kyrie eleison / Signur, pieté
Signur Gejú Crist, tö te toles dlaurela por nos y t'as compasciun





Christe eleison / Crist, pieté
Signur Gejú Crist, tö nes das to ejëmpl y te nes incündes tüa buna noela.







Kyrie eleison / Signur, pieté

